Вячеслав Гайзер чолӧмаліс Коми Республикаса олысьясӧс Ыджыд Вермӧм  лунӧн 

Республикаса юрнуӧдысь  Сыктывкарын участвуйтіс кыпыд митингын, мый вӧлі сиӧма Великӧй Отечественнӧй войнаын Ыджыд Вермӧмсянь 69 волы. Водзынджык Вячеслав Гайзер пуктіс «Куслытӧм слава» мемориал дорӧ да воин-интернационалистъяслӧн памятник дорӧ  дзоридзьяс .

Великӧй Отечественнӧй войнаын Ыджыд Вермӧмсянь 69 волы сиӧм митинг вылын Коми Республикаса Юралысьлысь уджмогъяс  недыр кад олӧмӧ пӧртысь Вячеслав Гайзер шуис:

«Пыдди пуктана войнаса ветеранъяс да тылын уджалысьяс! Дона землякъяс!

Чолӧмала Великӧй Отечественнӧй войнаын Ыджыд Вермӧмсянь 69 воӧн! Миян войтырлӧн слава лунӧн, коді сувтӧдіс фашизм, дорйис Чужан мунымӧс да  шедӧдіс вермӧм, кодлӧн тӧдчанлуныс нэмъяс кежлӧ  коляс историяын да миян сьӧлӧмъясын.

 Вывті ыджыд дон мынтіс миян странаным Отечестволӧн асшӧрлунысь, кольӧм нэмся медся паськыд да вир кисьтана войнаын вермӧмысь. 

Коми Республикаын бокиті мунісны вир кисьтана косьяс. Но миян землякъяс эз кольны наысь бокӧ. Но война пыр мунісны Москвасянь Берлинӧдз, тышкасисны Сталинградын да Курскын, эз лэдзны вӧрӧглы пырны Ленинградӧ. Коми Республикаысь фронт вылӧ босьтісны 170 сюрсысь унджык мортӧс, коймӧд юкӧныс на пиысь бӧрсӧ эз воны. 

Ми та йылысь тӧдам да помтӧг аттьӧалам миянлысь став земляксӧ, кодъяс тышкасисны фронт вылын да матыстісны Вермӧмсӧ  тылын. Ми шогсям на вӧсна, кодъяс усисны косьын, кодъясӧс мучитісны  концлагеръясын, кодъяс кувсисны рана помысь войнабӧрся воясӧ. 

Казьтыштам усьӧм йӧзлысь паметьсӧ чӧв-лӧнь олӧмӧн.  

…

Аттьӧ.

Ыджыд Вермӧм  лун – тайӧ повтӧмлунлӧн да тӧлкалунлӧн праздник. Повтӧмлунлӧн налӧн, кодъяс усисны, воштісны дзоньвидзалунсӧ да  томлунсӧ кось вылын, уна кӧлена йӧз тӧлкалунлӧн, кор видзӧны паметяныс тайӧ ыджыд подвигсӧ, вылӧ донъялӧны юр весьтын ӧтсӧгласлун да сӧстӧм енэж.   

И миян мог, миян вежа кӧсйӧм - не лэдзны тайӧ лёк лоӧмторъяссӧ. Ӧнія  мирӧвӧй политическӧй олӧмыс петкӧдлӧ, мый  фашизм, кыдзи идеология, эз кув, и бӧръя кадӧ лысьтӧ кыпӧдны юрсӧ да весиг зільӧ пуктыны условиеяс.  Но миян странаын нацизм дзик некор оз вужъясь.

Россия пыр вӧлі уна сикас войтыра канмуӧн,  воксяма войтырлӧн дзик ӧти странаӧн, кӧні пыдди пуктӧны  быдӧнлысь история, кыв да культура. Ас му збыльысь радейтӧм – тайӧ ассьыд странатӧ радейтӧм,  сылӧн мутасын олысь став войтырлӧн  уна нэмся история да олысь войтырӧс пыдди пуктӧм. Ас му радейтӧм – Ас чужан му дорйӧм вылӧ дасьлун, вӧля да асшӧрлун аслад олӧмӧн дорйӧм. Мый и вӧчисны миян батьяс да пӧльяс  1945-воын.

Талун ми  став сьӧлӧмсянь аттьӧалам вермысьясӧс. Пыдди пуктана фронтӧвикъяс да тылын уджалысьяс,  ми бура гӧгӧрвоам, мый мыйта кӧть ми ог вӧчӧй тіянлы бурсӧ, ми век колям ті водзын ыджыд уджйӧзӧн.  

Дона ветеранъяс, лоӧй миянкӧд кыдз позьӧ дырджык, юксьӧй опытнад, сетӧй тӧлка вӧзйӧмъяс. Крепыд дзоньвидзалун тіянлы, уна-уна во бур олӧм да кыпыдлун! Мед енэжыс миян му весьтын пыр вӧлі мирнӧйӧн!

Пыдди пуктана Коми Республикаса олысьяс, чолӧмала ставнытӧ Ыджыд Вермӧм лунӧн, миян войтырлӧн слава да доблесьт лунӧн. Праздникӧн, ёртъяс!»

Митинг помасьӧм бӧрын  Вежа Стефан изэрдын муніс  парад,  кӧні участвуйтісны Сыктывкарса гарнизонысь военнослужащӧйяс: 5134№-а войскӧвӧй часьтысь салдатъяс да офицеръяс, Коми Республикаын пытшкӧс делӧяс министерствоысь, Коми Республикаын Россияса федеральнӧй мыж вештан службаысь медшӧр веськӧдланінысь,  Россияса ВЛМ-ысь да Коми Республикаын Россияса федеральнӧй ёрд приставъяс службаса веськӧдланінысь уджалысьяс.
